
Rezime/Abstract

Dugo vremena u nazad bilo je zastupljeno stajalište da pravna osoba ne može biti subjekat počinjenja krivičnog djela, pri
čemu su isticani različiti argumenti, a prije svega to da pravna osoba nije sposobna biti neposredni počinilac jer nije
moguće da preduzme takve pokrete i radnje kojima bi počinila krivično djelo, te da pravne osobe nemaju vlastitu svijest i
volju, što predstavlja ključnje elemente za utvrđivanje krivice. Pored toga dovodila se u pitanje i opravdanost izricanja
krivičnopravnih sankcija uzimajući u obzir njihovu svrhu, kao i jedno od osnovnih obilježja krivičnih sankcija, a koje se
odnosi na potrebu da sankcija bude lična, dakle da pogađa ličnost počinioca krivičnog djela, a nikako druge. Međutim,
obzirom da pravne osobe djeluju putem svojih zastupnika, te da moć pravnih osoba, a posebno multinacionalnih kompanija,
sve više raste, te da posljedice njihovog djelovanja vrlo često dovode do velikih štetnih posljedica po ljudski život i zdravlje,
biljni i životinjski svijet, državni budžet i druge zaštićene vrijednosti postalo je neophodno uspostaviti odgovornost pravnih
osoba za krivična djela, te adekvatan sistem krivičnih sankcija. U tom smislu, većina država svijeta napustila je princip
societas delinquere non potest, te su u okviru najznačajnijih međunarodnih organizacija usvojene brojne konvencije koje se
bave ovom problematikom, među kojima najznačajnije Konvencija UN-a protiv transnacionalnog organizovanog kriminala,
Konvencija UN-a protiv korupcije, Krivičnopravna konvencija o korupciji Vijeća Evrope, Konvencija o kibernetičkom
kriminalu Vijeća Evrope, te Preporuka Vijeća Evrope R 88(18) iz 1988. godine. U cilju uspostavljanja efektivnih,
proporcionalnih, sprečavajućih i odgovarajućih sankcija za pravne osobe, do sada su se razvile različite vrste krivičnih
sankcija među kojima su najčešće sankcije imovinske prirode, zatim sankcije statusnog karaktera, te različite mjere
sigurnosti protiv pravne osobe. Krivičnim zakonom Bosne i Hercegovine iz 2003. godine uspostavljene su različite krivične
sankcije koje su posebno prilagođene specifičnoj prirodi pravnih osoba.

